
Bildu parlamentu-taldeko foru parlamentari Maiorga Ramírez Erro jaunak AHTaren finantzaketa dela-eta Estatuak eginiko likidazioei buruz aurkeztutako informazio eskaerari dagokionez (PES-24/13), hau erantzun du Sustapeneko kontseilariak:

“Estatuko Administrazio Orokorraren, Nafarroako Foru Komunitateko Administrazioaren eta Trenbide Azpiegituren Administratzailea (ADIF) entitate publikoaren arteko lankidetza hitzarmena, Zaragoza-Iruña abiadura handiko linearen Nafarroako zatia egiteko” izeneko hitzarmena egin zen 2010eko apirilaren 9an (osorik argitaratu zen 2010eko 56. NAOn, maiatzaren 7koan, eta 2010eko 130. BOEn, maiatzaren 28koan). Hitzarmen horretako seigarren klausulak (“Finantzaketa”) hitzez hitz hauxe dio:

“Seigarrena. Finantzaketa.
1. Estatuak Foru Komunitateari ordaindu beharko dizkio obren exekuzioaren gastuak eta, halaber, hitzarmen honetan eta kudeaketarako mandatuan ezarritakoari jarraikiz egiten dituen desjabetzeak eta zerbitzu-kontratuak. Ordainketa hori ADIFek eginen du, bere aurrekontuen kargura, segidako bost urtean, 2013tik 2017ra bitartean, hurrengo paragrafoan aipatzen diren zenbatekoak ordainduz urte bakoitzean, eta halaxe jasoko da entitate horren ustiapeneko eta kapitaleko aurrekontuetan, urtero, Estatuko Aurrekontu Orokorren barnean.

Nafarroako Foru Komunitateak 2011n ekin behar die plataformako obrei eta 2014an amaitu behar ditu. Hori horrela, Estatuak ADIFen bitartez obra horiek Foru Komunitateari ordaintzeko bere gain hartuko dituen gehieneko finantza-konpromisoak, hitzarmen honen eranskinean ageri den urtez urteko banaketaren arabera, hauexek dira: 10,00 milioi euro 2013an ordaintzeko; 25,65 milioi euro 2014an ordaintzeko; 30,00 milioi euro 2015ean ordaintzeko; 170,00 milioi euro 2016an ordaintzeko, eta 152,00 milioi euro 2017an ordaintzeko. 2017. urtean erregularizazioa eginen da eta ordaindu beharreko behin betiko diru kopurua finkatuko da, hitzarmen honen eta ADIFek egindako mandatuaren edo mandatuen arabera Foru Komunitateari ordaindu behar zaizkion gastuen guztizko zenbatekoa kontuan hartuta.

Dena den, urte bakoitzean, gehienez ere, burututako obraren kostu osoa ordainduko da, kontratazio organoak ordainduta eta hitzarmen honetako bigarren klausulan 2. puntuan aurreikusitako azpibatzorde teknikoak ontzat emanda dauden ziurtagirien arabera.

Nafarroako Foru Komunitateak bere gain hartu dituen plataformako obrak egiteko denbora berriz programatu behar izanez gero (horrek gainegitura obren programazio berriari ere eraginen lioke), ezarritako zenbatekoak egokitzen ahalko dira, bosgarren klausularen 5. puntuan aipatzen den zenbateko osoa gainditu gabe. Beharrezkotzat jotzen bada 5. klausulan aipatutako urteko zenbatekoak gainditzea, aldez aurretik hitzarmen honen gehigarri bat tramitatu beharko da, jarraipen eta koordinaziorako azpibatzorde teknikoak proposaturik.
2. Ordainketak egiteko, 2013tik hasi eta urtez urte 2017ra arte, aurreko 1. idatz-zatian aurreikusi bezala, Estatuak, ADIFen bidez, hiru hilean behin ordainduko dio Nafarroako Foru Komunitateari obren zenbatekoa, aurreko 1. idatz-zatian adierazten den bezala zehaztuta”.

Beraz, hitzarmen horretan ezarritakoaren arabera, 2012. urtean Estatuak ez lioke Nafarroako Foru Komunitateari inolako likidaziorik egin beharko.

Likidazio aurreikuspenak eskatu dituzu, egutegia eta 2013rako aurreikusitako zenbatekoak zehaztuta. Horri dagokionez, era berean hitzarmenean ezarritakoarekin bat, Estatuak ADIFen bitartez finantza-konpromisoa hartu du Nafarroako Foru Komunitateari gehienez ere 10 milioi euro ordaintzeko.

Iruñean, 2013ko martxoaren 4an

Sustapeneko kontseilaria: Luis Zarraluqui Ortigosa

